
СООПШТЕНИЕ ОД ОПШТИНА КАРПОШ

Општина Карпош во целост ги демантира наводите на двете независни 
советнички од „Независни за Карпош“ и на Левица. Имено, сите работи 
што ги кажуваат во врска со изградбата на станбениот објект во Карпош 
3 до бензиската на Макпетрол, или како што тие ја именуваат како 
„седумнаесеткатницата“, се неточни, невистинити, обична манипулација и 
бесчувствителна лага со цел ако може да се украде од народот некој ефтин 
политички поен. Обична глупост е да се тврди дека оваа зграда ќе се гради на 
непостоечка локација. Не ни се верува дека ова може да го тврдат лица кои 
се повеќе од две години советници во општина Карпош кои очигледно по толку 
голем напор барем нешто да им се објасни од урбанизмот, за жал, ништо 
не научиле, туку постојано ја пеат истата песна од предизборната кампања 
во 2021 година. Тие не научиле дека за да се издаде градежна дозвола за 
било каков објект најпрвин истиот мора да биде предвиден со Генералниот 
урбанистички план кој го носи Градот Скопје. Во конкретниот случај, на оваа 
локација со истиот план уште од 2012 година, а кој е во важност до денес 
е предвидено домување. По носењето на овој план кој е од повисок ранг, 
локалната самоуправа  донесе Детален урбанистички план во 2013 година  и 
на оваа локација е предвидено колективно домување за што дале согласност 
Градот Скопје, министерството за транспорт и врски, министерството за 
култура, министерство за одбрана. Овој Детален урбанистички план, токму 
од овие луѓе е обжален на Уставен суд на Република Македонија, и нивната 
иницијатива највисокиот судски орган ја отфрли како неоснована.

ЛАГА е дека издадената градежна дозвола е без согласност од надлежните 
институции, напротив, има дури четири согласности за оваа локација од 
надлежното министерство, а кои се однесуваат на урбанистичкиот план и 
на идејниот проект кој бил доставен до нив. На ден 21 ноември 2023 година 
Управата за заштита на културното наследство издала согласност, а потоа од 
Националната установа „Конзерваторски центар –Скопје“ тричлена комисија 
позитивно се изјаснила на 27 декември 2023 година. Потоа и министерството 
за култура потврдува дека издадените согласности се согласно закон и 
пропишаниот образец.

Во рамки на проектот за зајакнување на општинските совети на УНДП, во 
партнерство со Швајцарска влада и Министерство за локална самоуправа, 
денеска на две локации се отворија сензорни соби во општина Карпош. 
Имено, во градинките ,,Мајски цвет” во урбана заедница Владо Тасевски и 
,,Орце Николов” во Карпош 3, денеска официјално беа пуштени во употреба 
новите сензорни соби за деца со  попреченост. Вкупната финансиска 
конструкција за опремување на сензорните простории во предучилишните 
установи, изнесува 2.935.480 денари, а од општинскиот буџет издоени се 
околу 616.450 денари.

По тој повод, на отворањето присуствуваше градоначалникот на Општина 
Карпош, Стевчо Јакимовски, кој ја даде својата изјава за медиумите.

-Денеска пуштаме во употреба две сензорни соби кои се плод на заедничката 
соработка помеѓу УНДП, каде локалната заедница од повеѓе проекти со 
гласање одлучи да се направат сензорни соби за нашите најмлади жители. Во 
сензорните соби има најсовремени квалитетни реквизити и овие соби ќе се 
користат за деца кои имаат потреба за концентрација- додаде Јакимовски.

Инаку, овој проект беше избран од страна на граѓаните, кои на четирите 
форумски сесии, во рамки на проектниот Форум во заедницата., кои се 
одржаа во ООУ ,,Лазо Трповски”, од понудените пет, проектот за сензорни 
соби доби најмногу гласови.

НОВИ СЕНЗОРНИ СОБИ ВО ГРАДИНКИТЕ 
„МАЈСКИ ЦВЕТ“ И „ОРЦЕ НИКОЛОВ“

СУБВЕНЦИИ ЗА МЛАДИТЕ КАРПОШАНИ КОИ ЌЕ ПОСЕТУВААТ 
ОБУКИ ЗА ПОЛАГАЊЕ НА ВОЗАЧКА ДОЗВОЛА

Започнувајќи од среда, (07.02.2024 година), локалната самоуправа објави 
Јавен повик за субвенционирање на млади лица кои се жители на општина 
Карпош, за посетување на обуки за теоретски и практичен дел, за полагање 
на возачка дозвола од Б категорија. За оваа намена, Општина Карпош од 
својот буџет обезбеди вкупно 7.000.000 денари, а јавниот повик ќе трае до 
исцрпување на средствата водејќи се според принципот „прв дојден, прв 
услужен“. Право на субвенција имаат младите лица кои се родени во 2006 
година, односно кои во 2024 година ќе наполнат 18 години, кои мора да се 
жители на општина Карпош заедно со нивните родители, најмалку 3 (три) 
години до денот на поднесување на барањето.

 Во овој случај, висината на субвенцијата ќе биде определена според следните 
критериуми:

 Двајца родители со вкупен приход до 80.000  денари добиваат 100% од износот 
кој се наплатува за посетување на обука за теоретски и практичен дел
Двајца родители со вкупен приход од 80.001 до 100.000 денари добиваат 75% 
од износот кој се наплатува за посетување на обука за теоретски и практичен 
дел
Двајца родители со вкупен приход од 100.001  до 120.000 денари добиваат 50% 
од износот кој се наплатува за посетување на обука за теоретски и практичен 
дел
Двајца родители со вкупен приход над 120.001  денари добиваат 25% од 
износот кој се наплатува за посетување на обука за теоретски и практичен 
дел.
Притоа, целосно ќе бидат разгледани барањата за субвенции, само на оние 
лица кои уплатиле парични средства за посетување на обука за теоретски 
и практичен дел за полагање за возачка дозвола, по добиената Потврда од 
страна на Општина Карпош за исполнување на критериуми и само во оние 
авто школи кои имаат склучено Договор со Општината. Во таа насока ви ги 
посочуваме авто школите, кои се избрани по претхотно објавениот Јавен 
повик:

Друштво за сообраќајна едукација АВТО ШКОЛА СМАРТ ДООЕЛ Скопје
Друштво за спроведување оспособување на кандидати за возачи АВТО ШКОЛА 
МОБИЛИТИ ПЛУС ДООЕЛ Скопје – АМСМ
Друштво за туризам, транспорт и услуги БОБИЕМ ДООЕЛ Скопје
Друштво за сообраќај, промет и обука на возачи СОФИ СКУЛ ДООЕЛ Скопје
Друштво за промет, услуги и сообраќајно воспитување ТРИМОСКИ ДООЕЛ 
Скопје
Друштво за сообраќајно воспитување ШКОРПИОН ЕДУКАЦИЈА Скопје
Друштво за промет на мало и големо и обука на возачи АВТОМАК ГОЦЕ ДООЕЛ 
увоз-извоз Скопје
Тоа значи дека, корисници на субвенции можат да бидат само оние лица кои 
ги исполнуваат горенаведените критериуми и уплатиле во авто школите на 
денот или по денот на објавување на Јавниот повик.

КАРПОШ ДАВА СУБВЕНЦИИ ЗА НОВИ ВЕЛОСИПЕДИ И 
ЕЛЕКТРИЧНИ ТРОТИНЕТИ

Традиционално и оваа година, локалната самоуправа објави Јавен оглас за 
одобрување на субвенции за жителите на општина Карпош, за купување на нови 
велосипеди и електрични тротинети, започнувајќи од среда (07.02.2024 година). За 
оваа намена, Општината од својот буџет одвои финансиски средства во висина од 
850.000 денари, а акцијата ќе трае до исцрпување на средствата функционирајќи 
според принципот „прв дојден, прв услужен“.

 

Притоа, се предвидува субвенционирање до 30%  од цената на купување на нов 
велосипед, или во максимален паричен износ најмногу до 4.500 денари, додека пак 
за купување на нов електричен тротинет, Општина Карпош ќе субвенционира до 
30% од цената, односно најмногу до 6.000 денари. Право на субвенционирање во 
оваа акција ќе има секој полнолетен жител на општина Карпош, кој ќе купи нов 
велосипед или електричен тротинет започнувајќи од 07.02.2024  година (среда).

ОПШТИНА КАРПОШ СЕ ГРИЖИ ЗА БЕЗДОМНИТЕ МАЧКИ

Започнувајќи од 12 февруари па се до исцрпување на средствата за 
кастрација и стерилизација на бездомни мачки, локалната самоуправа 
финансиски ја поддржува оваа акција која ќе се спроведе на територија на 
Општината. Ветеринарната амбуланта Др. Виктор Груев ДВМ ДР. Јасминка 
ван дер Филер ДВМ, во соработка со ЗЗЖ Феникс петс Скопје, ќе вршат 
бесплатна стерилизација и кастрација на бездомни мачки, а предвидено е 
оваа акција да се изврши на околу 150 мачки.

               Сите заинтересирани граѓани, кои се грижат за бездомните мачки, 
можат да добијат повеќе информации и да закажат термин на телефонскиот 
број 078/372-003 или во порака на  фејсбук страната на ветеринарната 
амбуланта.

ИЗГЛАСАНИ ДЕЛ ОД ИЗВЕШТАИТЕ ЗА РЕАЛИЗИРАНИТЕ 
ПРОГРАМИ ЗА 2023 ГОДИНА

Советот на Општина Карпош денеска заседаваше во рамки на 40. седница, 
каде советниците ги разгледуваа и одлучуваа за 29 точки кои се најдоа 
на дневниот ред. Во таа насока, советниците ги усвоија заклучоците од 
извештаите за реализираните Програми за 2023 година од областа на 
урбанистичкото планирање, за екологија и енергетска ефикасност, за развој, 
за изградба, редовно и инвестиционо одржување и зимско одржување на 
улици и патишта, за култура, спорт и образование.

 

Исто така, усвоени беа извештаите за Програмите кои се реализираа во 2023 
година од областа на детската, социјалната и здравствената заштита, од 
информатичката технологија, од областа на заштита и спасување на граѓани 
и материјални добра, од развојот на месната самоуправа, како и извештаите 
за реализираните Програми за односи со јавноста, како и за еднакви можности 
меѓу жените и мажите.

 

 Поддршка доби и предлог – решението за давање согласност на одлуката 
за формирање на комисија, за прием на деца над капацитет и утврдување 
на критериумите за прием на деца над капацитет во детската градинка 
„Пролет“. Изгласана беше и предлог – одлуката за утврдување на почеток и 
завршеток на работното време во детската градинка „Пролет“.

 

Со мнозинство гласови, советниците го поддржаа предлог – правилникот со кој 
се уредуваат условите, начинот, критериумите и постапката за финансиска 
поддршка за спорт и рекреација, кој се финансира од општинскиот буџет 
за 2024 година. Имено, еднократната финансиска поддршка ќе се доделува 
на спортисти и спортски рекреативци кои се жители на Карпош, како и на 
здруженија на граѓани  кои се регистрирани на територија на локалната 
самоуправа, со основна дејност спорт и рекреација.

СУБВЕНЦИИ ЗА САНАЦИЈА НА ПОКРИВИ НА ЗГРАДИ И ЗАМЕНА 
НА АЗБЕСТНИ ПОКРИВИ НА КУЌИ

Со вкупно 3.000.000 денари кои ги обезбеди од својот буџет, Општина Карпош 
започна акција за доделување на финансиска поддршка за поправка и 
санација на кровни покривачи на станбени згради  за  колективно  домување  
и  замена  на  азбестни  кровни  покривачи на индивидуални станбени објекти 
(куќи), на територија на локалната самоуправа.

Во таа насока, Општината доделува субвенции за поправка на покриви на 
згради, најмногу до 50% но не повеќе од 350.000 денари од вкупниот износ на 
вредноста на поправка и санацијата на кровен покривач.

Општина Карпош ќе субвенционира финансиски средства и за промена на 
азбестни покриви на куќите најмногу до 60%, но не повеќе од 350.000 денари 
од вкупниот износ на вредноста на замената на азбестниот кровен покривач.

И во овој случај, субвенциите ќе се доделуваат (во согласност со целосно 
комплетираната документација) според принципот „прв дојден – прв 
услужен“, сѐ до исцрпување на финансиските средства предвидени за оваа 
намена.

Притоа, право на учество на Јавниот повик имаат сите жители на Карпош кои 
се регистрирани како Заедници на сопственици (ЗС) или со заедницата да 
управува правно лице – Управител (УСЗ), согласно Законот за домување, како 
и сопственици на индивидуални станбени објекти (куќи) во Општина Карпош.

 



2-8 фев  2023 Билтен бр.5532-8 фев  2023 Билтен бр.553

9


